
Riżoluzzjoni tal-Parlament Ewropew dwar talba għal opinjoni tal-Qorti tal-Ġustizzja 
dwar il-kompatibbiltà mat-Trattati tal-Ftehim propost fil-forma ta' Skambju ta' Ittri 
bejn l-Unjoni Ewropea u r-Renju tal-Marokk dwar l-emenda tal-Protokolli Nru 1 u 
Nru 4 tal-Ftehim Ewro-Mediterranju li jistabbilixxi Assoċjazzjoni bejn il-Komunitajiet 
Ewropej u l-Istati Membri tagħhom, min-naħa l-waħda, u r-Renju tal-Marokk, min-
naħa l-oħra
(2019/2508(RSP))

Il-Parlament Ewropew,

– wara li kkunsidra l-Ftehim propost fil-forma ta' Skambju ta' Ittri bejn l-Unjoni Ewropea 
u r-Renju tal-Marokk dwar l-emenda tal-Protokolli Nru 1 u Nru 4 tal-Ftehim Ewro-
Mediterranju li jistabbilixxi Assoċjazzjoni bejn il-Komunitajiet Ewropej u l-Istati 
Membri tagħhom, min-naħa l-waħda, u r-Renju tal-Marokk, min-naħa l-oħra,

– wara li kkunsidra l-proposta għal deċiżjoni tal-Kunsill dwar il-konklużjoni, f'isem l-
Unjoni, tal-Ftehim fil-forma ta' Skambju ta' Ittri bejn l-Unjoni Ewropea u r-Renju tal-
Marokk dwar l-emenda tal-Protokolli Nru 1 u Nru 4 tal-Ftehim Ewro-Mediterranju li 
jistabbilixxi Assoċjazzjoni bejn il-Komunitajiet Ewropej u l-Istati Membri tagħhom, 
min-naħa l-waħda, u r-Renju tal-Marokk, min-naħa l-oħra

– wara li kkunsidra l-Karta tan-Nazzjonijiet Uniti, u b'mod partikolari l-Artikolu 73 
tagħha fil-Kapitolu XI dwar it-Territorji mhux Awtonomi,

– wara li kkunsidra l-Konvenzjoni ta' Vjenna dwar il-Liġi tat-Trattati bejn Stati, u b'mod 
partikolari l-Artikoli 34 u 36 tagħha,

– wara li kkunsidra r-Riżoluzzjoni 34/37 tal-Assemblea Ġenerali tan-Nazzjonijiet Uniti,

– wara li kkunsidra l-Artikolu 218 tat-Trattat dwar il-Funzjonament tal-Unjoni Ewropea,

– wara li kkunsidra s-sentenza tal-Qorti Ġenerali tal-10 ta' Diċembru 2015 (Kawża T-
512/12)1,

– wara li kkunsidra s-sentenza tal-QĠUE tal-21 ta' Diċembru 2016 (Kawża C-104/16P)2,

– wara li kkunsidra s-sentenza tal-QĠUE tas-27 ta' Frar 2018 (Kawża C-266/16)3,

– wara li kkunsidra l-ordni tal-Qorti Ġenerali tad-19 ta' Lulju 2018 (Kawża T-180/14)4,

1 Is-Sentenza tal-Qorti Ġenerali tal-10 ta' Diċembru 2015, Front Polisario vs il-Kunsill, T-512/12, 
ECLI:EU:T:2015:953.
2 Is-Sentenza tal-Qorti tal-Ġustizzja tal-21 ta' Diċembru 2016, Il-Kunsill vs Front Polisario, C-104/16P, 
ECLI:EU:C:2016:973.
3 Is-Sentenza tal-Qorti tal-Ġustizzja tas-27 ta' Frar 2018, Western Sahara Campaign UK vs Commissioners for 
Her Majesty's Revenue and Customs, Secretary of State for Environment, Food and Rural Affairs, C-266/16, 
ECLI:EU:C:2018:118.
4 L-Ordni tal-Qorti Ġenerali tad-19 ta' Lulju 2018, Front Polisario vs il-Kunsill, T-180/14, 

– wara li kkunsidra l-ordni tal-Qorti Ġenerali tat-30 ta' Novembru 2018 (Kawża T-
275/18)1,

– wara li kkunsidra l-Artikolu 108(6) tar-Regoli ta' Proċedura tiegħu,

A. billi, skont l-Artikolu 21 tat-Trattat dwar l-Unjoni Ewropea, l-UE u l-Istati Membri 
tagħha għandhom l-obbligu li jirrispettaw il-prinċipji tal-Karta tan-Nazzjonijiet Uniti u 
tad-dritt internazzjonali; billi l-Artikoli 1(2) u 55 tal-Karta tan-NU jinkludu r-rispett tal-
prinċipju tal-awtodeterminazzjoni tal-popli;

B. billi l-Qorti Ġenerali tal-QĠUE, fis-sentenza tagħha tal-21 ta' Diċembru 2016, 
iddeterminat li l-Ftehim ta' Liberalizzazzjoni UE-Marokk ma kienx joffri bażi ġuridika 
għall-inklużjoni tas-Saħara tal-Punent, u għalhekk ma setax japplika għal dan it-
territorju, peress li s-Saħara tal-Punent ma jagħmilx parti mill-Marokk; billi, 
għaldaqstant, il-Qorti ddikjarat fil-paragrafu 106 li l-poplu tas-Saħara tal-Punent imissu 
jitqies bħala parti terza għar-relazzjonijiet tal-UE mal-Marokk, u li biex kwalunkwe 
arranġament bilaterali bħal dan jaffettwa t-tielet territorju tas-Saħara tal-Punent, 
jenħtieġ li jinkiseb il-kunsens tan-nies ta' dak it-territorju; billi l-Kummissjoni tqis li l-
Qorti ma ddefinietx b'mod preċiż kif tali kunsens għandu jiġi espress;

C. billi l-Kummissjoni u s-Servizz Ewropew għall-Azzjoni Esterna (SEAE) wettqu 
konsultazzjonijiet f'Rabat u fi Brussell bil-għan li jiżguraw il-kunsens tal-poplu tas-
Saħara tal-Punent; billi ma jistax jiġi stabbilit b'ċertezza li l-passi meħuda mill-
Kummissjoni jissodisfaw ir-rekwiżit, stabbilit mill-Qorti, tar-rispett tal-kunsens tal-
poplu tas-Saħara tal-Punent;

1. Huwa tal-fehma li hemm inċertezza tad-dritt dwar jekk il-Ftehim propost huwiex 
kompatibbli mat-Trattati u, b'mod partikolari, mas-sentenza tal-QĠUE tal-
21 ta' Diċembru 2016 (Kawża C-104/16P);

2. Jiddeċiedi li jitlob l-opinjoni tal-Qorti tal-Ġustizzja dwar il-kompatibbiltà tal-Ftehim 
propost fil-forma ta' Skambju ta' Ittri bejn l-Unjoni Ewropea u r-Renju tal-Marokk dwar 
l-emenda tal-Protokolli Nru 1 u Nru 4 tal-Ftehim Ewro-Mediterranju li jistabbilixxi 
Assoċjazzjoni bejn il-Komunitajiet Ewropej u l-Istati Membri tagħhom, min-naħa l-
waħda, u r-Renju tal-Marokk, min-naħa l-oħra, mat-Trattati u, b'mod partikolari mas-
sentenza tal-QĠUE tal-21 ta' Diċembru 2016 (Kawża C-104/16P).

3. Jagħti istruzzjonijiet lill-President tiegħu biex jieħu l-miżuri meħtieġa bil-għan li jikseb 
l-opinjoni tal-Qorti tal-Ġustizja u biex jgħaddi din ir-riżoluzzjoni, għal skopijiet ta' 
informazzjoni, lill-Kunsill u lill-Kummissjoni.

ECLI:EU:T:2018:496.
1 L-Ordni tal-Qorti Ġenerali tat-30 ta' Novembru 2018, Front Polisario vs il-Kunsill, T-275/18, 
ECLI:EU:T:2018:869.


